
Utoqqaat inatsisitigut illersorneqarnerat, isumagineqarnerat ataqqinassusaasalu qanoq 
nukittorsarneqarsinnaanersut pillugit nassuiaateqartoqarnissaannut Naalakkersuisut 
peqquneqarnissaannik Inatsisartut aalajangiiffigisassaattut siunnersuut. Nassuiaammi aamma 
ilanngunneqassapput tigussaasunik siunnersuutit aningaasatigut allaffissornikkulu kingunissaasa 
nalilersorneqarnerat. Nassuiaat Inatsisartunut agguaanneqassaaq UPA 2027 nallertinnagu. 
(Inatsisartunut ilaasortaq Margrethe Thårup Andersen, Demokraatit)  

Naalakkersuisut Kalaallit Nunaanni pissutsit aallaavigalugit utoqqalinersiaqalernissamut ukiorititanik 
misissueqqissaarnissamik kiisalu ukiorititat aalajangersarneqartarnissaannut siunissamilu 
naleqqussarneqartarnissaannut Kalaallit Nunaannut naleqqussakkamik periutsimik 
kingusinnerpaamik UPA 2028-mi siunnersuuteqarnissamik peqquneqarnissaannik Inatsisartut 
aalajangiiffigisassaattut siunnersuut.  

(Inatsisartunut ilaasortaq Isak Johannessen, Naleraq) 

Siunnersuuteqartunut Margrethe Thårup Andersenimut aamma Isak Johannessenimut, kiisalu 
Naalakkersuisut akissuteqaataannut qujanaq. 

Siumumiit isumaqarpugut utoqqaat ataqqinassuseqarlutik inuuneqarnissaat, pisariaqartitaminnik 
ikiorneqarnissaat pisinnaatitaaffimminnillu illersorneqarnissaat inuiaqatigiittut akisussaaffigigipput. 
Utoqqartagut inuunerminni inuiaqatigiinnut annertuumik tunniussaqarsimapput, taamaattumik 
utoqqalinerminni pitsaasumik atugassaqartinneqarnissaat qulakkeerniartariaqarparput. 

Siunnersuut Imm. 260 utoqqaat inatsisitigut illersorneqarnerannut, isumagineqarnerannut 
ataqqinassusaannullu tunngavoq. Tassani Naalakkersuisut utoqqaat pisinnaatitaaffii, 
paaqqutarineqarnerat, angerlarsimaffimmi ikiorteqarneq, utoqqaat illuini nakkutilliineq, 
puigortunngortut sullinneqarnerat kiisalu nunaqarfinni illoqarfinnilu sullissinermi assigiinngissutit 
pillugit nassuiaammik suliaqarnissaat pineqarpoq. Nassuiaammi aamma pitsanngorsaatissatut 
siunnersuutit tigussaasut aningaasatigut allaffissornikkullu kingunerisaat nalilersorneqassapput. Tassa 
utoqqaat ullumikkut atugaasa pitsanngorsarneqarnissaat pineqarluni. 

Naalakkersuisut utoqqarnut inatsisissamik suliaqareersimanerat maluginiarparput. Siumumiit 
pingaartipparput inatsisissaq utoqqaat pisinnaatitaaffiinik erseqqissumik aalajangersaassasoq, 
isumassorneqarnerat sullissinerullu pitsaassusia nukittorsassallugit, kiisalu utoqqaat 
sumiginnarneqannginnissaat qulakkiissallugu. Aamma kommunit akisussaaffiisa ersarissarneqarnissaat, 
utoqqaat illuini nakkutilliinerup pitsanngorsarneqarnissaa puigortunngortullu pisariaqartitaasa 
immikkut eqqumaffigineqarnissaat pingaaruteqarput. 

Taamaattumik Naalakkersuisut allannguutissatut siunnersuutaat, utoqqaat inatsisitigut 
isumannaatsuunerat, isumassorneqarnerat ataqqinassusaallu utoqqarnut inatsisissami 
nukittorsarneqarnissaat qulakkeerniarlugu, taperserparput. Utoqqaat pillugit immikkut nassuiaammik 

allamik suliaqarneq pisariaqanngitsoq isumaqatigaarput, taakku sammineqareermata utoqqarnut 
inatsisissamik suliaqarnermi. 

Siunnersuut Imm. 428 utoqqalinersiaqalernissamut ukiorititanut tunngavoq. Naalakkersuisut Kalaallit 
Nunaanni pissutsit aallaavigalugit utoqqalinersiaqalernissamut ukiorititat misissussavaat, ukiorititallu 
aalajangersarneqartarnissaannut siunissamilu naleqqussarneqartarnissaannut periusissamik 
saqqummiussissallutik. Tassani innuttaasut peqqissusaat, inuuneqqortussuseq, sulinermi 
atugassarititaasut, timikkut tarnikkulluunniit nungullarsimaneq, nunap immikkoortuini assigiinngissutit 
kiisalu aaqqissuussinerup aningaasaqarnikkut attanneqarsinnaanera misissorneqassapput. Tassa 
utoqqalinersiaqalernissamut qaqugu pisinnaatitaaffeqalernissaq siunissami qanoq 
aalajangersarneqartassanersoq pineqarluni. 

Naalakkersuisut soraarnerussutisiaqartitsinermut aaqqissuusseqqinnermut atatillugu immikkut 
ilisimasalinnik suliaqartitsinerat aamma maluginiarparput. Utoqqalinersiaqalernissamut ukiorititat 
Kalaallit Nunaanni pissutsit aallaavigalugit nalilersorneqarnissaat pingaaruteqarpoq. Innuttaasut 
sulinermi atugaat, peqqissusaat, nunap immikkoortuini assigiinngissutit aammalu sivisuumik timikkut 
tarnikkulluunniit oqimaatsumik sulisimasut atugaat ilanngullugit misissorneqartariaqarput. 

Peqatigisaanik utoqqalinersiaqartitsinermut aaqqissuussinerup aningaasaqarnikkut 
attanneqarsinnaanissaa aamma qulakkeerneqartariaqarpoq. Taamaattumik misissueqqissaarnerit 
paasissutissanik tunngavilersorluakkanik tunngaveqarnissaat, siunnersuutillu innuttaasunut pisortallu 
aningaasaqarnerannut qanoq sunniuteqassanersut nalilersorneqarnissaat pisariaqarpoq. 

Naalakkersuisut allannguutissatut siunnersuutaat naapertorlugu utoqqalinersiaqalernissamut 
ukiorititat soraarnerussutisiaqartitsinermut aaqqissuusseqqinnermut atatillugu misissorneqassapput. 
Tamanna taperserparput, immikkut ilisimasallit suliassaminnik naammassinninngippata Naalakkersuisut 
kingusinnerpaamik UPA 2028-mi misissueqqissaarneq qulakkiissallugu pisussaaffeqassammata. 

Siumumiit erseqqissarusupparput utoqqaat atugaasa pitsanngorsarneqarnissaat aamma 
utoqqalinersiaqalernissamut ukiorititat pillugit nalilersuineq imminnut attuumassuteqartut, kisianni 
assigiinngitsunik siunertaqartut. Siulleq utoqqaat pisinnaatitaaffiinik isumagineqarnerannillu 
nukittorsaanissamut tunngavoq, aappaalu utoqqalinersiaqalernissamut ukiorititat siunissami qanoq 
aalajangersarneqartarnissaannut tunngaviit misissornissaannut tunngalluni. 

Taamatut oqaaseqarluta Naalakkersuisut allannguutissatut siunnersuutaat marluk taperserpagut. 
Siumup anguniarpaa utoqqaat ataqqinassuseqarlutik inuuneqarnissaat, pisariaqartitaminnik 
ikiorneqarnissaat aammalu utoqqalinersiaqartitsinermut aaqqissuussinerup Kalaallit Nunaanni 
pissutsinut naapertuuttumik, aningaasaqarnikkullu attanneqarsinnaasumik ilusilerneqarnissaa. 

Ilaqutariinnermut peqqissutsimullu ataatsimiititaliamut ingerlateqqinneqarnissaa innersuussutigaarput. 

Lars Poulsen, Siumut 


